
之國勝以五翼軍蹴之友諒與其將張定邊出皁旗軍號

黑旋風者迎戰又敗之友諒收殘兵遁去遂復太平達率

舟師追至池州而還取安慶命兪伯仲守之

　〈按太平城西南俯瞰姑溪故爲友諒舟師所陷至是復其城乃移築城西南隅去姑溪二十餘步增築樓堞守〉

　〈禦遂固〉

　〈按張德拳之死也　上痛悼不已後追封蔡國公配享于太廟仍塑像功臣廟〉

六月胡大海取信州先是僞漢傾國入寇　上命大海出

兵搗信州牽制之大海遣元帥葛俊帥兵往過衢州都事

王愷止俊乘驛至金華謂大海曰廣信爲友諒門户彼旣

傾國入寇寧不以重兵爲守非大將統軍以臨之不可今

出偏師設若衂敗非獨廣信不可下吾衢先繹騷矣大海

乃親率兵攻下之改爲廣信府以段伯文爲知府立龍虎

翼元帥府以葛俊爲元帥周𨺚爲副元帥守之

七月　上第五子生○故徐壽輝將于光左丞余椿擊走

僞漢將辛同知取饒州遂以其城來附　上命鄧愈往鎮

之饒濱鄱陽湖陳友諒數遣舟師來攻愈與于光等連營

拒之屢殱其衆○遣千户王時齎白金往方國珍附搭海

舟至燕京體察元朝及察罕帖木兒李思齊等軍馬事情

察罕汝寧沈丘人初與同郡李思齊共起義兵討賊察罕

尤善用兵己亥秋克復汴梁韓林兒走安豐山西秦隴等

--

處次第討平察罕遂以兵分鎮關隘荆襄河洛而重屯兵

太行日練兵積穀圖謀恢復山東兵勢甚盛故特遣時往

探之○方國珍旣獻溫台慶元三郡不欲奉正朔　上知

其心持兩端曰且置之候我克蘇州彼雖欲奉正朔遲矣

○陳友諒遣其將張定邊復破安慶守將兪伯仲走還龍

江　上怒曰主將不能堅守城池城陷遠遁宜誅之常遇

春諍曰伯仲係渡江勲舊宜曲赦之　上曰不依軍法無

以警戒後人賜弓弦一條令自盡擢其弟庸僉行樞密院

事

十一月朔黃河淸凡三日

辛丑〈元至正二十一年宋龍鳳七年〉

正月朔中書省設御座奉小明王行慶賀禮劉基怒之曰

彼牧䜿耳奉之何爲不拜　上召基入問之基遂陳天命

所在　上大感悟乃定征伐之計○甲申議立鹽法置局

設官以掌之○己亥置寶源局鑄十中通寶錢○丙午議

立茶法令府州縣官一員掌其事

二月命馮勝趙德勝等攻高郵

三月泗州守將薛顯舉城來降顯徐州沛縣人勇力過人

　上喜授以指揮使將兵從征○改樞密院爲大都督府

以兄子文正爲大都督節制中外諸軍事

